
Maidir le CORU

Is é CORU an rialtóir i dtaobh na ngairmeacha éagsúla sláinte in Éirinn.  

Is é ár ról an pobal a chosaint trí iompar gairmiúil, oideachas, oiliúint agus inniúlacht ardchaighdeáin a chur chun cinn le clárú reachtúil na ngairmithe sláinte agus cúraim shóisialaigh.

Bunaíodh CORU faoin Acht um Ghairmithe Sláinte agus Cúraim Shóisialaigh, 2005 (arna leasú) ("an tAcht"). Istigh san eagraíocht tá an Chomhairle um Ghairmithe Sláinte agus Cúraim Shóisialaigh agus na Boird Chlárúcháin, bord amháin do gach gairm a ainmnítear san Acht. 


Coistí Fiosrúcháin 

Is cineál coiste breithiúnach iad na Coistí Fiosrúcháin atá bunaithe ag CORU chun gearáin maidir le feidhmiúlacht chun cleachtadh a bhreithniú faoi ghairmithe sláinte agus cúraim shóisialaigh, nach raibh oiriúnach le haghaidh idirghabhála nó i gcás nach raibh toiliú ann le haghaidh idirghabhála. D’fhéadfadh Coiste Iompair Ghairmiúil nó Coiste Sláinte a bheith ann. 

Tá léirithe spéise á lorg ag CORU anois ó dhaoine neamhchláraithe (daoine tuata)  atá cáilithe agus a bhfuil taithí acu agus ar spéis leo a bheith ceaptha ina Chathaoirleach ar an gCoiste Sláinte.


Feidhm an Choiste

Is é cuspóir reachtúil CORU an pobal a chosaint. Bunaíodh na Coistí Fiosrúcháin faoi Chuid 6 den Acht a cuireadh i bhfeidhm ar an 31 Nollaig 2014. Déanann an Coiste Réamhimeachtaí athbhreithniú agus breithniú ar gach gearán maidir le feidhmiúlacht chun cleachtadh a fhaigheann CORU agus cinneann sé an bhfuil gá le gníomh breise i leith an ghearáin agus nach bhfuil sé oiriúnach le haghaidh idirghabhála nó nach bhfuil toiliú ann le haghaidh idirghabhála. Má chinntear, cuirfear an gearán os comhair Coiste Fiosrúcháin le haghaidh éisteachta - Coiste Iompair Ghairmiúil nó Coiste Sláinte.

Beidh éisteachtaí cosúil le héisteachtaí os comhair Cúirte nó binse fiosrúcháin. Go hachomair, ag an éisteacht, éisteann an Coiste Iompair Ghairmiúil nó an Coiste Sláinte fianaise ó na páirtithe sa ghearán agus is é a chinneann ar deireadh, tar éis an fhianaise a bhreithniú, an ann d’fheidhmiúlacht chun cleachtadh lagaithe i gcás an Chláraí a ndearnadh an gearán ina thaobh. 

Triúr a bheidh ar an gCoiste Fiosrúcháin (an Coiste Iompair Ghairmiúil nó an Coiste Sláinte, ag brath ar nádúr an ghearáin): 

· aon chláraí amháin ón ngairm chéanna leis an gcláraí a ndearnadh an gearán ina choinne, 
· aon chláraí amháin ó ghairm eile 
· aon duine amháin nach cláraí é (Cathaoirleach). 

Tionóltar éisteachtaí Coiste Iompair Ghairmiúil os comhair an phobail de ghnáth. Tionóltar éisteachtaí Coiste Sláinte go príobháideach de ghnáth. Reáchtáiltear na héisteachtaí go léir ar an láthair in oifigí CORU. 


Freagrachtaí do ról an Chathaoirligh:

Beidh Cathaoirleach an Choiste Sláinte ina bhall tuata den choiste. 

Más mian leat spéis a léiriú go ndéanfaí tú a bhreithniú don ról, ní mór duit na riachtanais seo a leanas a chomhlíonadh:

· 2 bhliain ar a laghad de thaithí ag obair ar Choiste Araíonachta nó ar chomhlacht cinnteoireachta comhchosúil i bhfeidhm leathbhreithiúnach 
· gan bheith ar Chomhairle ná ar Bhord Clárúcháin de chuid CORU faoi láthair de réir alt 51(6) den Acht um Ghairmithe Sláinte agus Cúraim Shóisialaigh, 2005 (arna leasú) 
· an cumas éisteachtaí a reáchtáil de réir nósanna imeachta córa
· an cumas cinntí a mhíniú agus a chosaint i dteanga atá oiriúnach do réimse leathan páirtithe leasmhara.
· an cumas cinneadh/cinntí a cheapadh agus cúiseanna soiléire agus gonta a thabhairt leis an gcinneadh/na cinntí sin.

Ina theannta sin, ní mór gan a bheith cláraithe, ná a bheith cláraithe riamh, le CORU ná le réamhchomhlachtaí, ná cáilíocht a bheith agat a cheadódh duit iarratas a dhéanamh le bheith ar aon chlár de na Boird Chlárúcháin a bunaíodh leis an Acht. 

Is iad seo a leanas na gairmeacha atá á rialáil agus a bheidh á rialáil ag CORU; Oibrithe Sóisialta, Radagrafaithe, Teiripeoirí Radaíochta, Teiripeoirí Ceirde, Optaiméadraithe, Optóeolaithe Dáileacháin, Teiripeoirí Urlabhra agus Teanga, Bithcheimiceoirí Cliniciúla, Diaitéitigh, Eolaithe Míochaine, Ortoptaigh, Fisiteiripeoirí, Podiatraithe, Síceolaithe, Oibrithe Cúraim Shóisialaigh agus Comhairleoirí agus Síciteiripeoirí.



I measc na gcúraimí sonracha a bhaineann leis an ról tá:

· Cathaoirleacht a dhéanamh ar chruinnithe an Choiste Sláinte.
· Freastal ar éisteachtaí ar an láthair in oifig CORU i Margadh na Feirme, Baile Átha Cliath.
· Ag obair le baill eile den choiste chun faisnéis a chuirtear faoina mbráid mar Choiste Sláinte a bhreithniú.
· Measúnú a dhéanamh ar fhaisnéis a bhaineann le feidhmiúlacht na gcláraithe chun cleachtadh 
· Cothroime agus comhsheasmhacht a léiriú i gcur chuige maidir le gearáin agus prionsabail an cheartais nádúrtha agus nósanna imeachta córa a chur i bhfeidhm
· Cinntí agus tuairimí a bhfuil bunús stuama fúthu agus cothroma a bhaint amach laistigh de pharaiméadair Chuid 6 den Acht.
· Ag obair go héifeachtach le daoine eile san eagraíocht.
· Inniúlacht i scileanna Cathaoirligh a choinneáil trí fhreastal ar oiliúint a chuireann CORU ar fáil agus trí choinneáil suas chun dáta le hathruithe i bpróisis nó i nósanna imeachta de réir mar a chuireann CORU in iúl.
· Miontuairiscí chruinnithe an Choiste Sláinte a athbhreithniú agus a cheadú.
· Plé a dhéanamh ar choinbhleachtaí leasa féideartha le baill an Choiste de réir mar a thagann saincheisteanna chun cinn.


Scileanna, Eolas agus Cumais:

Riachtanach
Ní mór an méid a leanas a bheith agat:

· Tuiscint shoiléir ar thábhacht leas an phobail a choinneáil i rialáil ardchaighdeáin, éifeachtúil, sheasta agus chothrom.
· Cumas cruthaithe chun cur le cinnteoireacht oibiachtúil trí bhreithiúnas fónta a chur i bhfeidhm.
· Taithí ar cheannaireacht éifeachtach le hardleibhéal ionracais.  
· Scileanna maithe cumarsáide ó bhéal agus i scríbhinn agus scileanna idirphearsanta, lena n-áirítear an cumas cumarsáid a dhéanamh go gairmiúil agus caidrimh thábhachtacha a thógáil le raon páirtithe leasmhara.
· Taifead cruthaithe ar bhreithiúnas éifeachtach, cinnteoireacht, tionscnamh agus smaointeoireacht anailíseach
· Scileanna smaointeoireachta criticiúla le cumas cruthaithe le sonraí raon leathan saincheisteanna a thuiscint.

Inmhianaithe
· Taithí ar chruinnithe a reáchtáil agus/nó tuarascálacha foirmiúla a dhréachtú.
· Eolas ar an gcomhthéacs dlíthiúil agus/nó beartais a mbíonn tionchar aige ar sheachadadh agus ar fhorbairt cleachtais ghairmiúil i suíomh sláinte nó cúraim shóisialaigh.
· Taithí nó eolas léirithe ar Choiste comhchosúil


Tiomantas ama

Meastar go mbeidh an tiomantas ama don Chathaoirleach thart ar 30 – 40 lá oibre in aghaidh na bliana, lena n-áirítear am ullmhúcháin agus oiliúint.  Beidh sé sin ag athrú ag brath ar líon na ngearán a fhaightear. Ní féidir le CORU a rá go cinnte leis an iarrthóir cé mhéad laethanta a bheidh i gceist in aghaidh na bliana. 


Oiliúint 

Cuireann CORU oiliúint ar fáil do gach ball de na Coistí Fiosrúcháin.

Má éiríonn leat a bheith ceaptha mar Chathaoirleach, cuirfear oiliúint ar fáil duit. Gheobhaidh an t-iarratasóir rathúil íocaíocht ó CORU as freastal ar oiliúint.


Táille agus costais

Tá táille €500.00 in aghaidh an lae ag gabháil don ról mar Chathaoirleach ar an gCoiste Sláinte. 

D’fhéadfadh íocaíochtaí a dhéanann CORU leis an gCathaoirleach a bheith faoi réir Cáin Shiarchoinneálach ar Sheirbhísí Gairmiúla (PSWT). Beidh an Cathaoirleach freagrach as cáin agus gach asbhaint (más infheidhme) a eascraíonn as íocaíocht na dtáillí leis nó léi faoin gComhaontú seo. 

Ní bheidh an té sa ról ina fhostaí de chuid CORU.

Tá íocaíochtaí faoi réir phrionsabal "aon duine, aon tuarastal", mar a mhol an Comhlacht Athbhreithnithe ar Luach Saothair Níos Airde san Earnáil Phoiblí in 1972. Féadfaidh an Cathaoirleach costais a éileamh ar choinníoll go ndéantar iad a dheimhniú i gceart agus a chur isteach ar shonrasc cuí Bhaill an Phainéil.

Más mian leat iarratas a dhéanamh ar an ról, líon isteach an fhoirm iarratais oifigiúil , atá ar fáil ar an rannóg folúntas ar shuíomh gréasáin CORU. 

Seol an fhoirm iarratais chomhlánaithe chuig appointments@coru.ie tráth nach déanaí ná 3pm Dé hAoine, an 24 Aibreán 2026.

Le tuilleadh eolais a fháil faoi CORU, féach www.coru.ie


Cosaint Sonraí

Caithfear le sonraí pearsanta ar bhonn rúnda de réir an Achta um Chosaint Sonraí, 2018 agus de réir an Rialacháin Ghinearálta maidir le Cosaint Sonraí (Rialachán 2016/679). Ba cheart aon cheisteanna maidir le cosaint sonraí a sheoladh chuig dpo@coru.ie.

Má éiríonn le d’iarratas don ról seo, leanfar de do shonraí pearsanta a phróiseáil i gcomhréir leis an gcúis shonraithe maidir le ballraíocht ar an gCoiste agus ní choimeádfar do shonraí níos faide ná mar is gá. 

